Vendim nr. 54, datë 16.06.2009


Kolegji i Gjykatës Kushtetuese të Republikës së Shqipërisë, i përbërë nga:
Fehmi Abdiu,


Anëtar  i Gjykatës Kushtetuese

Xhezair Zaganjori,
            Anëtar  i

“
Sokol Berberi,
             Anëtar  i

“
në datë 16.06.2009, mori në shqyrtim paraprak kërkesën me nr.54 Akti, që i përket:


 K Ë R K U E S :  
SELMAN MURATI

O B J E K T I: 
Shfuqizimi si antikushtetues i vendimeve nr.8, datë 24.01.2007 të Gjykatës së Rrethit Gjyqësor Lushnjë; nr.200, datë 12.06.2007 të Gjykatës së Apelit Vlorë dhe nr.64, datë 20.02.2009  të Kolegjit Penal të Gjykatës së Lartë. 
Kolegji i Gjykatës Kushtetuese, pasi shqyrtoi kërkesën, dosjen gjyqësore dhe bisedoi çështjen në tërësi,
V Ë R E N:

Gjykata e Rrethit Gjyqësor Lushnjë, me vendimin nr.8, datë 24.01.2007, ka vendosur deklarimin fajtor të të pandehurit Selman Murati për veprën penale “ndihmë për kalimin e paligjshëm të kufirit” dhe, në bazë të nenit 298/2 të Kodit Penal, e ka  dënuar me 3 vjet burgim dhe 4 milion lekë gjobë. Gjykata e Apelit Vlorë, me vendimin nr.200, datë 12.06.2007, ka vendosur lënien në fuqi të vendimit nr.8, datë 24.01.2007 të Gjykatës së Rrethit Gjyqësor Lushnjë. Gjykata e Lartë, me vendimin nr.64, datë 20.02.2009, ka vendosur mospranimin e rekursit.


Kërkuesi pretendon shfuqizimin e vendimeve të sipërpërmendura, duke parashtruar se: (i) Gjykatat e të dyja shkallëve dhe më pas Gjykata e Lartë  nuk kanë respektuar dhe kanë zbatuar gabim ligjin penal; (ii) Gjykata e faktit dhe ajo e apelit nuk kanë respektuar dhe kanë shkelur kërkesat e ligjit procedural, shkelje që sjellin pavlefshmëri sipas nenit 128 të K.Pr.Penale; (iii) Gjykatat nuk kanë qenë të paanshme dhe të pavarura.


Gjatë shqyrtimit paraprak, nga Kolegji u vlerësua se pretendimi se gjykatat e të dyja shkallëve dhe më pas Gjykata e Lartë nuk kanë respektuar dhe kanë zbatuar gabim ligjin penal, nuk përbën aspekt të kontrollit kushtetues. Interpretimi dhe zbatimi i ligjit material penal është detyrë e gjykatave të zakonshme. 


Po kështu, kërkuesi pretendoi se gjykatat e faktit dhe apelit nuk kanë respektuar dhe kanë shkelur kërkesat e ligjit procedural, shkelje që sjellin pavlefshmëri sipas nenit 128 të K.Pr.Penale, në lidhje me parregullsinë apo mungesën e njoftimeve apo mosnënshkrimi i procesverbalit në çdo faqe nga personi përpilues. Kolegji vlerëson, se jo çdo shkelje procedurale e bën procesin të parregullt në aspektin kushtetues. Për këtë standard, Gjykata Kushtetuese është shprehur edhe më parë gjatë jurisprudencës së saj, (Shih vendimin nr.1, datë 12.01.2007 i Gjykatës Kushtetuese).


Në lidhje me pretendimin për vazhdim të gjykimit në mungesë të të pandehurit, Kolegji konstatoi se kërkuesit i është siguruar mbrojtje efektive nga avokati mbrojtës i zgjedhur prej tij, i cili ka qenë i pranishëm në seancë gjyqësore në Gjykatën e Apelit Vlorë, prandaj dhe ky pretendim nuk qëndron. 


Për sa i përket pretendimit se gjykatat nuk kanë qenë të paanshme dhe të pavarura, Kolegji vlerëson se kërkuesi nuk ka paraqitur argumente kushtetues, në mbështetje të këtij pretendimi.


Në këto rrethana, pretendimet e kërkuesit nuk mund të vlerësohen nga Kolegji në aspektin kushtetues.

PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 31/3 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare. 

